                                                               განმარტებითი ბარათი

„ახალი კორონავირუსის (COVID-19) პანდემიით გამოწვეული ეკონომიკური ზიანის შემსუბუქების მიზნით, შპს „საქართველოს მელიორაციის“ მიმართ არსებული ზოგიერთი დავალიანების ჩამოწერისა და შეღავათების დადგენის შესახებ“ საქართველოს მთავრობის განკარგულების პროექტზე

ინფორმაცია განკარგულების პროექტზე
      საქართველოს მთავრობის განკარგულების წარმოდგენილი პროექტი შემუშავდა საქართველოს ფიზიკური და იურიდიული პირებისთვის, ახალი კორონავირუსის (COVID-19) გავრცელებით გამოწვეული ეკონომიკური ზიანის შემსუბუქებისა და სასოფლო-სამეურნეო წარმოების ხელშეწყობის მიზნით.
განკარგულების პროექტის შესაბამისად,  საქართველოს რეზიდენტ და არარეზიდენტ იმ ფიზიკურ და იურიდიულ პირებს, რომლებსაც გააჩნიათ დავალიანება შპს „საქართველოს მელიორაციის“ მიმართ და რომელიც წარმოშობილია სასოფლო-სამეურნეო დანიშნულების მიწის ნაკვეთების სამელიორაციო მომსახურებით (ირიგაცია, დრენაჟი და მობილური ტუმბო-აგრეგატებით წყლის მიწოდება) და  სატბორე მეურნეობების წყლით უზრუნველყოფის შედეგად, მათ შორის იმ პირებს, რომლებსაც კომპანიის მიმართ დავალიანება წარმოეშვათ სარწყავი წყლის დატაცების შედეგად, ჩამოეწერებათ განკარგულების ძალაში შესვლის თარიღისათვის არსებული დავალიანება. ასევე, საქართველოს რეზიდენტი და არარეზიდენტი ფიზიკური და იურიდიული პირები, რომლებსაც საკუთრებაში, სარგებლობაში ან ფაქტობრივ მფლობელობაში აქვთ სასოფლო-სამეურნეო დანიშნულების მიწის ნაკვეთები და გააფორმებენ საამელიორაციო მომსახურების ხელშეკრულებას შპს „საქართველოს მელიორაციასთან“, რაც გულისხმობს საირიგაციო ან/და სადრენაჟე მომსახურებას,  განთავისუფლდნენ 2020 წელს საირიგაციო ან/და სადრენაჟე მომსახურების საფასურისაგან ჯამურად 10 ჰა ფართობის (მიუხედავად მათ საკუთრებაში, სარგებლობაში ან მფლობელობაში არსებული მიწის ნაკვეთების რაოდენობისა და საერთო ფართისა) ფარგლებში ერთ ბენეფიციარზე (აბონენტზე). ზემოაღნიშნული მომსახურების საფასური კომპანიის 2020 წლის ბიზნეს-გეგმის მიხედვით შეადგენს 4 მლნ ლარს, რაც გულისხმობს საირიგაციო და სადრენაჟე მომსახურებას დაახლოებით 53 ათას ჰექტრამდე ფართობზე.
შპს „საქართველოს მელიორაცია“ 2015 წლის 29 აპრილამდე საქმიანობას ახორციელებდა შპს „საქართველოს გაერთიანებული სამელიორაციო სისტემების კომპანიის“ სახელწოდებით, რომელიც ჩამოყალიბდა სსიპ „საწარმოთა მართვის სააგენტოს“ თავმჯდომარის 2012 წლის 16 მარტის N1-3/191 ბრძანების საფუძველზე   შპს „სიონი-მ“ თან (ს/კ 204524568) შპს „ალაზანი-მ“-ის (ს/კ 231281564), შპს „კოლხეთი-მ“-ის (ს/კ 233730816) და შპს „მტკვარი-მ“-ის (ს/კ 243910461) შერწყმის შედეგად. შესაბამისად, კომპანიის ბალანსზე გადმოვიდა ზემოაღნიშნული საწარმოების დებიტორული დავალიანებები. ბენეფიციარების მხრიდან არ ხორციელდებოდა დავალიანებების სრული გადახდა და შესაბამისად, გაიზარდა კომპანიის ბალანსზე არსებული მოთხოვნები მიწოდებიდან და მომსახურებიდან. შპს „საქართველოს მელიორაციის“ ბალანსზე არსებული დებიტორული დავალიანება მთლიანობაში შეადგენს 8 709 759,61 ლარს, საიდანაც სამელიორაციო მომსახურების (ირიგაცია, დრენაჟი და მობილური ტუმბო-აგრეგატებით წყლის მიწოდება), სატბორე (სათევზე) მეურნეობების წყლით უზრუნველყოფისა და ასევე სარწყავი წყლის დატაცების შედეგად წარმოშობილი ვალდებულებიდან გამომდინარე დავალიანებაა   7 898 003,51 ლარი, რომელიც მოიცავს დაახლოებით 42 ათას ბენეფიციარს.

ინფორმაცია ევროკავშირის სამართლებრივი აქტის შესახებ
	სამართლებრივი აქტის პროექტის მომზადებისას არ არის გამოყენებული ევროკავშირის სამართლებრივი აქტი.

 
პროექტის მიღებით გამოწვეული საფინანსო-ეკონომიკური შედეგების დასაბუთება
პროექტის მიღება გავლენას არ მოახდენს საქართველოს სახელმწიფო ბიუჯეტის საშემოსავლო და ხარჯვით ნაწილებზე, არ წარმოშობს სახელმწიფოს ახალ ფინანსურ ვალდებულებებს. 


პროექტის მოსალოდნელი შედეგები
საქართველოს მთავრობის განკარგულების პროექტი ხელს შეუწყობს საქართველოს ფიზიკური და იურიდიული პირებისთვის, ახალი კორონავირუსის (COVID-19) გავრცელებით გამოწვეული ეკონომიკური ზიანის შემსუბუქებას და სასოფლო-სამეურნეო წარმოებას.

პროექტის განხორციელების ვადები
პროექტის განხორციელების ვადაა 2020 წლის ბოლომდე.


პროექტის ავტორი და წარმდგენი
პროექტის ავტორი და წარმდგენია საქართველოს გარემოს დაცვისა და სოფლის მეურნეობის სამინისტრო.

2020 წლის                                            ქ. თბილისი

ახალი კორონავირუსის (COVID-19) პანდემიით გამოწვეული ეკონომიკური ზიანის შემსუბუქების მიზნით, შპს „საქართველოს მელიორაციის“ მიმართ არსებული ზოგიერთი დავალიანების ჩამოწერისა და შეღავათების დადგენის შესახებ

         საქართველოში, ფიზიკური და იურიდიული პირებისთვის, ახალი კორონავირუსის (COVID-19) გავრცელებით გამოწვეული ეკონომიკური ზიანის შემსუბუქებისა და სასოფლო-სამეურნეო წარმოების ხელშეწყობის მიზნით:
ა) საქართველოს რეზიდენტი და არარეზიდენტი ფიზიკური და იურიდიული პირები, გათავისუფლდნენ  შპს „საქართველოს მელიორაციის“ მიმართ, სასოფლო-სამეურნეო დანიშნულების მიწის ნაკვეთების სამელიორაციო მომსახურების (ირიგაცია, დრენაჟი და მობილური ტუმბო-აგრეგატებით წყლის მიწოდება) და სატბორე მეურნეობების წყლით უზრუნველყოფის საფუძველზე (მათ შორის სარწყავი წყლის დატაცების შედეგად წარმოშობილი ვალდებულება), ამ განკარგულების ძალაში შესვლის თარიღისათვის წარმოშობილი და დაუფარავი დავალიანებისგან.
ბ) საქართველოს რეზიდენტი და არარეზიდენტი ფიზიკური და იურიდიული პირები, რომლებიც 2020 წელს, შპს „საქართველოს მელიორაციასთან“ გააფორმებენ სასოფლო-სამეურნეო დანიშნულების მიწის ნაკვეთების (საკუთრებაში, სარგებლობაში ან ფაქტობრივ მფლობელობაში არსებული) სამელიორაციო მომსახურების (ირიგაცია/დრენაჟი)  ხელშეკრულებას, გათავისუფლდნენ  მომსახურების საფასურის გადახდისაგან ჯამურად არაუმეტეს 10 ჰა ფართობის ფარგლებში ერთ ბენეფიციარზე (აბონენტზე). 



                 პრემიერ-მინისტრი                                                           გიორგი   გახარია



